
śrīśuka uvāca
āsīd girivarō rājaṃstrikūṭa iti viśrutaḥ Á
kṣīrōdēnāvṛtaḥ śrīmānyōjanāyutamucchritaḥ Á Á 1 Á Á

tāvatā vistṛtaḥ paryak tribhiḥ śṛṅgaiḥ payōnidhim Á
diśaḥ khaṃ rōcayannāstē raupyāyasahiraṇmayaiḥ Á Á 2 Á Á

anyaiśca kakubhaḥ sarvā ratnadhātuvicitritaiḥ Á
nānādrumalatāgulmairnirghōṣairnirjharāmbhasām Á Á 3 Á Á

sa cāvanijyamānāṅghriḥ samantāt paya ūrmibhiḥ Á
karōti śyāmalāṃ bhūmiṃ harinmarakatāśmabhiḥ Á Á 4 Á Á

siddhacāraṇagandharvavidyādharamahōragaiḥ Á
kinnarairapsarōbhiśca krīḍadbhirjuṣṭakandaraḥ Á Á 5 Á Á

yatra saṅgītasannādairnadadguhamamarṣayā Á
abhigarjanti harayaḥ ślāghinaḥ paraśaṅkayā Á Á 6 Á Á

nānāraṇyapaśuvrātasaṅkuladrōṇyalaṅkṛtaḥ Á
citradrumasurōdyānakalakaṇṭhavihaṅgamaḥ Á Á 7 Á Á

saritsarōbhiracchōdaiḥ pulinairmaṇivālukaiḥ Á
dēvastrīmajjanāmōdasaurabhāmbvanilairyutaḥ Á Á 8 Á Á

tasya drōṇyāṃ bhagavatō varuṇasya mahātmanaḥ Á
udyānamṛtumannāma ākrīḍaṃ surayōṣitām Á Á 9 Á Á

sarvatō’laṅkṛtaṃ divyairnityaṃ puṣpaphaladrumaiḥ Á
mandāraiḥ pārijātaiśca pāṭalāśōkacampakaiḥ Á Á 10 Á Á

cūtaiḥ priyālaiḥ panasairāmrairāmrātakairapi Á
kramukairnālikēraiśca kharjūrairbījapūrakaiḥ Á Á 11 Á Á

madhūkaiḥ sālatālaiśca tamālairasanārjunaiḥ Á
ariṣṭōdumbaraplakṣairvaṭaiḥ kiṃśukacandanaiḥ Á Á 12 Á Á

picumandaiḥ kōvidāraiḥ saralaiḥ suradārubhiḥ Á
drākṣēkṣurambhājambūbhirbadaryakṣābhayāmalaiḥ Á Á 13 Á Á

bilvaiḥ kapitthairjambīrairvṛtō bhallātakādibhiḥ Á
tasminsaraḥ suvipulaṃ lasatkāñcanapaṅkajam Á Á 14 Á Á

kumudōtpalakahlāraśatapatraśriyōrjitam Á
mattaṣaṭpadanirghuṣṭaṃ śakuntaiśca kalasvanaiḥ Á Á 15 Á Á

haṃsakāraṇḍavākīrṇaṃ cakrāhvaiḥ sārasairapi Á
jalakukkuṭakōyaṣṭidātyūhakulakūjitam Á Á 16 Á Á

matsyakacchapasañcāracalatpadmarajaḥpayaḥ Á
kadambavētasanalanīpavañjulakairvṛtam Á Á 17 Á Á

kundaiḥ kurabakāśōkaiḥ śirīṣaiḥ kuṭajēṅgudaiḥ Á
kubjakaiḥ svarṇayūthībhirnāgapunnāgajātibhiḥ Á Á 18 Á Á

mallikāśatapatraiśca mādhavījālakādibhiḥ Á
śōbhitaṃ tīrajaiścānyairnityartubhiralaṃ drumaiḥ Á Á 19 Á Á

tatraikadā tadgirikānanāśrayaḥ
karēṇubhirvāraṇayūthapaścaran Á

sakaṇṭakān kīcakavēṇuvētravad
viśālagulmaṃ prarujanvanaspatīn Á Á 20 Á Á

yadgandhamātrāddharayō gajēndrā
vyāghrādayō vyālamṛgāḥ sakhaḍgāḥ Á

mahōragāścāpi bhayād dravanti
sagaurakṛṣṇāḥ śarabhāścamaryaḥ Á Á 21 Á Á

vṛkā varāhā mahiṣarkṣaśalyā
gōpucchasālāvṛkamarkaṭāśca Á

anyatra kṣudrā hariṇāḥ śaśādaya -
ścarantyabhītā yadanugrahēṇa Á Á 22 Á Á

sa gharmataptaḥ karibhiḥ karēṇubhi -
rvṛtō madacyutkalabhairanudrutaḥ Á

giriṃ garimṇā paritaḥ prakampayan
niṣēvyamāṇō’likulairmadāśanaiḥ Á Á 23 Á Á

sarō’nilaṃ paṅkajarēṇurūṣitaṃ
jighranvidūrānmadavihvalēkṣaṇaḥ Á

vṛtaḥ svayūthēna tṛṣārditēna tat
sarōvarābhyāśamathāgamad drutam Á Á 24 Á Á

vigāhya tasminnamṛtāmbu nirmalaṃ
hēmāravindōtpalarēṇuvāsitam Á

papau nikāmaṃ nijapuṣkarōddhṛta -
mātmānamadbhiḥ snapayangataklamaḥ Á Á 25 Á Á

svapuṣkarēṇōddhṛtaśīkarāmbubhi -
rnipāyayansaṃsnapayanyathā gṛhī Á

ghṛṇī karēṇūḥ kalabhāṃśca durmadō
nācaṣṭa kṛcchraṃ kṛpaṇō’jamāyayā Á Á 26 Á Á

taṃ tatra kaścinnṛpa daivacōditō
grāhō balīyāṃścaraṇē ruṣāgrahīt Á

yadṛcchayaivaṃ vyasanaṃ gatō gajō
yathābalaṃ sō’tibalō vicakramē Á Á 27 Á Á

tathā’’turaṃ yūthapatiṃ karēṇavō
vikṛṣyamāṇaṃ tarasā balīyasā Á

vicukruśurdīnadhiyō’parē gajāḥ
pārṣṇigrahāstārayituṃ na cāśakan Á Á 28 Á Á

niyudhyatōrēvamibhēndranakrayō -
rvikarṣatōrantaratō bahirmithaḥ Á

samāḥ sahasraṃ vyagaman mahīpatē
saprāṇayōścitramamaṃsatāmarāḥ Á Á 29 Á Á

tatō gajēndrasya manōbalaujasāṃ
kālēna dīrghēṇa mahānabhūd vyayaḥ Á

vikṛṣyamāṇasya jalē’vasīdatō
viparyayō’bhūt sakalaṃ jalaukasaḥ Á Á 30 Á Á

itthaṃ gajēndraḥ sa yadā’’pa saṅkaṭaṃ
prāṇasya dēhī vivaśō yadṛcchayā Á

apārayannātmavimōkṣaṇē ciraṃ
dadhyāvimāṃ buddhimathābhyapadyata Á Á 31 Á Á

na māmimē jñātaya āturaṃ gajāḥ
kutaḥ kariṇyaḥ prabhavanti mōcitum Á

grāhēṇa pāśēna vidhāturāvṛtō -
’pyahaṃ ca taṃ yāmi paraṃ parāyaṇam Á Á 32 Á Á

yaḥ kaścanēśō balinō’ntakōragā -
tpracaṇḍavēgādabhidhāvatō bhṛśam Á

bhītaṃ prapannaṃ paripāti yadbhayā -
nmṛtyuḥ pradhāvatyaraṇaṃ tamīmahi Á Á 33 Á Á

Á Á iti śrīmadbhāgavatē mahāpurāṇē pāramahaṃsyāṃ saṃhitāyāṃ

aṣṭamaskandhē manvantarānuvarṇanē gajēndrōpākhyānē

dvitīyō’dhyāyaḥ Á Á

